
        
            
                
            
        

    
	М. ГОРЬКИЙ

	 УУЛЗСАН НЬ
 

	“МОНГОЛЫН ЗОХИОЛЧДЫН ХОРОО”, “УЛСЫН ХЭВЛЭЛИЙН ХЭРЭГ ЭРХЛЭХ ХОРОО” эрхлэн Улаанбаатар хотноо 1968 онд хэвлүүлсэн “М. ГОРЬКИЙ : ТҮҮВЭР ЗОХИОЛ I БОТЬ (Өгүүллэг, тууж)” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Удвалын орчуулга

	УУЛЗСАН НЬ

	Өгүүллэг (таталбар)

	 

	Голын эргийн бургасан дор элсэн дээр нэг охин сууж усны толионд өөрийн дүрийг ширтэнэ. Охины дээрх модны мөчрөөс шар навч анир чимээгүй унаж эргэн тойрны элс ч навчаар бүрхэгджээ. Бас өвдөг дээр нь зөндөө навч хэвтэнэ. Нэг гартаа навч эргүүлж нөгөө гартаа урт мөчир барьж сууна. Өндөр тарган энэ охин хөдөө маягаар гоёжээ. Түүний дугуй царайнд их юм бодсон шинж илэрхий бөгөөд ус руу ширтэж байлаа. Нүдэнд нь гуниг дүүрэн бололтой. 

	Эрэг дагуу бэлчиж навч эргүүлэн яваа саяхан хяргуулсан хоньд тун доожоогүй харагдана. Голын цаана байгаа моднууд намрын улаан шар өнгө авч тэсийн хонгорцог цус шиг улаарна. Нартай дулаахан, чимээ аниргүй, уйтгартай өдөр байлаа. 

	Охины ард мөчир шажигнахад гандсан нүүрэндээ шаравтар сахалтай, уранхай хувцастай хөл нүцгэн өндөр залуу гарч ирлээ. 

	Охин түүн рүү хагас эргэж: 

	— Би энд чамайг зөндөө хүлээлээ шүү... гэж аяархан хэлэв. Залуу хүү, охины дэргэд элсэн дээр суунгуут түүний гоёл эрээн даавуу платье, ягаан алчуур, арьсан шагайвчийг ажиглаж;

	— За чи чинь өнөөдөр тогос шиг гоёчхоод... гэж инээмсэглэн хэлэв. 

	Хар хүүгийн гялалзсан сэргэлэн нүд нь охины гунигтай том цэнхэр нүдний харцтай тулгарч,

	— Чи яагаа вэ? Асуугаа юу?.. гэж сандран харахад;

	— Хэлсээн... 

	— Тэгээд? Юу гэж байна? Загнав уу?

	— Зодоод... 

	— Хөгшин чөтгөр байна даа тэр чинь... юу гэж хэлж байна?

	— Чамайг ядуу гэж байна гээд санаа алдаж ус руу ширтэв. Хархүү толгойгоо унжуулан: 

	— Тийм бий. Энэ ч үнэн л дээ... гэж суухад тэдний дэргэд нэг хонь ирж зогсоод бурангуй нүдээр тэр хоёрыг харж аман доторхоо хивнэ. Усан дотор загас полхийж ус дугуйрсан газар нарны гэрэл мөнгөлөг цацралаар туяарна. Холхон газар баян хуур хангинаж, үхэр мөөрч, нохой хуцаж, юм балбах чимээ сонсогдоно. 

	— Түүний хэлснээр миний ядуу нь үнэн... би яаж баян байх вэ? Эрүүл биеэс өөр надад байгаа юм алга... Гэсэн ч чи бид хоёр үхтлээ хамт амьдарч болох л байсан даа... Палашка минь ээ? гээд хүүхний мөрөн дээр гараа тавьж хариу хэлэхийг хүлээн ширтэв. 

	— Чиний тухай аав хэлэхдээ: «Би тэрийг чинь мэднэ ээ. Тийм амьтан баян хүний хүргэн болох ёсгүй! Тэр чинь гуйланчин... Миний хүргэн болох нь бүү хэл харин зарц болъё гэж гуйх ёстой хүн...» гэж байна билээ гэж хүүхэн хөгжилтэй маягтай хэлэхэд хархүү: 

	— А чи тэгээд яав? гэж хөмсөг зангируулан асуухад: 

	— Яах вэ дээ... уйлаад л байсан. 

	— Аа... үгүй чи тэгээд түүнд юм хэлэв үү?

	— Юу гэнэ ээ? Хэлсээн. Чамд хайртай. Өөр хүнд очихгүй гэсэн. 

	— Тэгэхээр чинь юү гэж байна?

	— Тэгэхээр үү. Тэр миний хүзүү рүү цохиж аваад гэзэгнээс угзарч «Чамайг дахиад ингэж ам ангайвал хэлийг чинь сугална, түүнийг бүү дурс...» гэж загнасан. 

	— Тийм бий! гэж хархүү хэлээд ус руу нулимав. 

	Дараа нь ижий яншиж гарсан. «Бид чинь буянтай улс. Бидэнд тэрнээс дээр хүргэн даанч олдохгүй гэж үү дээ?» гээд үүнийг ярьж байхдаа хүүхэн өөрөө ч тэгж бодсон юм шиг хэлнэ. Эцэг эхийнхээ хэлсэн үгийг нэгд нэггүй дамжуулах гэж хичээж тэд шигээ уурласан, тэдэнд итгэсэн байртай өгүүлнэ. 

	Залуу түүний яриаг сонсож суухдаа элс өшигчиж хөлөөрөө нүх ухна. 

	Голын дээгүүр шуугилдан нисэж өнгөрсөн сүрэг шувуудыг нөгөө эрэг дэх ойн дээгүүр далд ортол харж сууснаа: 

	— Миний заяа тийм л байж л дээ гэж доогтойхон хэлэхэд хүүхэн санаа алдаад хайрласан мөртөө гомдолтойхон харахад хархүү алсыг ширтэж: 

	— Чиний эцэг нэгэнт ингэж байгаа хойно түүнийхээр болно биз. Зөрүүд хүн яасан ч нугарахгүй. Хөгшин чөтгөрийн тархин дундуур нь балбасан ч өөрийнхөөрөө л болно. Үнэн биз? Чамд яасан ч бууж өгөхгүй шүү дээ. 

	— Бууж өгөхгүй! гэж хүүхэн толгой сэгсрээд, намайг нулимсаа хэчнээн ч гоожуулсан тэр санаснаараа болно, гэхэд хархүү;

	— Бидний явдал ингээд дуусаж цэглэх болж! Нийлэх хувьгүй юм байлгүй Пелагея минь!

	— Тэгээд одоо яах вэ? гэж хүүхэн сандрангуй аяархан асуухад: 

	— А, яах вэ? Би заводод очиж ажил хийнэ, дургүй хүрвэл яах вэ дээ нэг тийшээ хол явна... 

	— За ингээд баяртай! гэхэд хүүхэн түүнийг дүрлэгэр нүдээр харж цээжинд нь чимээгүй наалдав. 

	Хархүү түүнийг нэг гараараа тэвэрч мөр нь чичирч байгааг ажигласнаа тэдний дүрийг толь шиг харуулж байгаа голын усны түвшин рүү дахин ширтэв. 

	— Би заримдаа их юм бодож суудаг байлаа. Чи бид хоёр гэрлэчихсэн, хоёулаа нэг газар хамт ажиллана ч гэж боддог байлаа. Залуу ингэж ярьж суухдаа хүүхэнтэй гэрлэсэн байхаар өөрийгөө дахин «дүрсэлж» бодсон ч байж болох юм. Цаашаа өөр юм санаанд нь орохгүй ч байсан байж болох юм. 

	— Хоёулаа өвс хадаж байна. Чи өвс хамаад л, үгүй бол би тариа тээрэмдээд, чи цайруулаад үгүй мөн... Чөтгөр ав! Их юм бодов оо бас! Бид хоёр хүүхэдтэй болж болох байсан. Нэг хоёр үнээтэй, яаж мэдэх вэ, бас хоньтой... Ингэж бодож байхад аятайхан байдаг сан... гэхэд хүүхэн;

	— Тосгоны авгайчууд ураг саднаа нас барахад енгинэтэл уйлдаг шиг орилон уйлж суув. 

	— Чи битгий уйл, ямар ч нэмэргүй гээд тайвнаар хэлж хүүхнийг биедээ татахад: 

	— Чи яасан ч сайн хүн бэ дээ? гэж мэгших зуураа охин шивнэн хэлнэ. 

	Тэдний дээгүүр бургасны шар навч эргэлдэж голын ус салхинд жирэлзэнэ. 

	— Яах вэ ээ, зүгээр, ганцхан одоогоор би чамайг хайрлаж байна, дараа нь мартагнана биз. Хүүхнүүд бас төдхөн мартдаг юм, тэгээд гүйцээ... Би гэдэг хүн уулаасаа байгаагүй юм шиг л болно... 

	— Стёпа! Чи над ийм үг бүү хэл! Би хэзээ ч... Хэзээ ч чамайг мартахгүй. Би чамгүй яаж амьдрах юм бэ?

	— Яах вэ, нөхөрт гарна биз. 

	—Бурхан минь! Би хэнтэй ч суухгүй! гэж гунигтай өгүүлэхэд

	— Суу гэвэл суух л болно доо. Надтай битгий суу! гэж хэлэхэд үгэнд нь орсон юм чинь, өөр хүнтэй суу гэхээр бас л үгэнд нь орох болно, ер нь тийм л байдаг... Гомдоод гомдоод хэчнээнхэн удах вэ дээ... 

	— Чи явах нь уу Стёпа! Чи ядаад энд жаахан бай л даа. Би чамайг харж дэргэд чинь сууж нэг мөч ч бол сэтгэлээ тайтгаруулъя... Чи миний амьдралыг чамгүй ямар болно гэж бодож байна?!

	Хархүү түүний гуньсан үгийг сонсож нүүр лүү нь харахдаа гүнзгий санаа алдав. 

	— Юундаа би энд үлдэх бил ээ? Бүтэлгүй юм чи ярьж байна. Пелегея минь. Би гэнэн залуудаа үүгээр эргэлдэж чамд хоргодож эцгийг чинь зөөлөрч зөвшөөрөх ч бол уу гэж горьдож... Одоо тэр нэмэргүй боллоо. Иван ах, эцэгтэй чинь миний талаар хэд ярихад тэр дуулах ч дургүй байлаа... 

	Тануус их чинээлэг болоод бардам улс юм. Би эндээс нэг тийшээ далд орох хэрэгтэй. Чамайг хэн нэг хүнтэй ханилсан байхыг харж суух над тийм сайхан биш байна. Тэгээд ч миний хэрэг энд юү байна?

	— Чи бас гэрлэж магадгүй дээ гэж охин аяархан хэлэхэд

	— Чамтай нэгэнт суугаагүйгээс хойш дэмий биз дээ тэр ч! Чи бол өөр хэрэг. Ажилтай, эрүүл, саруул хүн юм сан. Чи бид хоёр нийлсэн бол уу? ёстой нэг болох л байсан даа! гээд санаа алдав. 

	— Тэнгэр минь болиоч дээ гэж охин гуйж хэлэв. 

	— За тэгээд би ч чамтай гэрлэсэнгүй. Чи ч надтай сууя гэсэнгүй. Хэн хэндээ хэрэггүй болов шив. Чи хуримаас өмнө жирэмсэн болчихно гээд хавьтуулсангүй. Уул нь ч ихэнх нь тэгдэггүй л дээ. Жирэмсэн болбол хэнээс болсон түүнтэй нь түргэн нийлүүлдэг юм. Чи үүнийг хүсээгүй болохоор чиний хайр ч дундхан байсан даг аа... 

	— Степа минь гэрлэлгүй тийм явдал хийнэ гэдэг чинь нүгэл шүү дээ. Дахиад л намайг үхтэл зодно. Эрэмдэглэж ч магадгүй. А тэгээд чамтай суулгахгүй. 

	— Чи юу гэж бодно чиний хэрэг! Хэрэв хайр дурлал байсан бол зодуулах ч яамай биз дээ гэхэд охин дахин уйлан сууна. Хархүү баруун руу тонгойж байгаа нарыг саравчлан хараад,

	— Дөрвөн цаг ойртож байна. Оройн хонх цохихыг хүлээгээд явъя. Маргааш нарнаар босож тонилно. Тэгээд гүйцэх нь энэ!

	— Чи намайг өрөвдөхгүй байна уу? гэж нулимс асгаруулан асуухад: 

	— Өрөвдсөн ч, өрөвдөөгүй ч миний лай болжээ гэж уйтгартайгаар хэлэв. 

	Усны долгионд хүүхэн нүүрээ даран уйлж суугаа нь харагдана. Хүүхний мөр нь чичирч тав зургаан настай хүүхэд шиг мэгшиж сууна. Хархүү хараал тавьж буруу харж хөдөлгөөнгүй сууна. Хүүхэн нь гомдсон гуньсан нулимсаа асгаруулсаар байв. Хархүү хүүхэн рүү харалгүйгээр;

	— Боль, боль! гэхэд хүүхэн түүнийг дуулаагүй юм уу, дуулах дургүй юм шиг уйлан сууна. Тэгэхэд нь хархүү хүүхэн рүү эргэж түүнийг хоёр гараараа ширүүн татаж өвдөг дээрээ хэвтүүлээд нүүр лүү нь тонгойж;

	— За боль, бүү уйл. Миний зүрхийг битгий өвтгө! Одоо яая гэх вэ? Хувь заяа маань ийм байжээ. Тийм үү, Пелегая? Чамайг уйлахаа болихгүй бол би явлаа гэхэд хүүхэн өндийж улам мэгшинэ. 

	— За за ингэж хайрлах гэж яах вэ дээ. Зовлон улам нэмээд байх! Орилохоо больж үз! гээд хүүхнийг өөрөөсөө зайлуулж босоход хүүхэн өвдөг рүүгээ тонгойж элсэн дээр сууж хоцров. 

	Түүнийг залуу хүү удаан харж зогссоноо: 

	— За баяртай! гэхэд хүүхэн өндийн харж,

	— Баяртай! гэв. 

	— Салахын өмнө үнсье дээ гэхэд хүүхэн босож түүнийг хүзүүгээр нь тэврэн наалдахад хархүү хошуу хацрыг нь завсар зайгүй үнсэж байснаа хүүхний гарыг мөрнөөсөө салгаж бариад;

	— Маргааш явна... Баяртай! Чамд аз жаргал хүсье. Чамайг Сашка Никоновт өгөх байх. Тэр чинь номхон залуу, жаахан тэнэгдүү бас чадалгүй сулхан амьтан... Баяртай! гэж цаашаа алхав. Хүүхэн түүний хойноос нулимсанд хавдаж улайсан нүдээр харж эргээд ирэх болов уу гэсэн царайтай;

	— Стёпа! гэж дуудахад

	— Юу гээ вэ? гэж залуу эргэж харав. 

	— Баяртай! гэв. 

	— Баяртай!.. гэж чанга хариулаад бургасны цаагуур далд оров. 

	Хүүхэн элсэн дээр сууж чимээгүй уйлна. Модны шар навч унасаар байна. Голын усны толионд цэлмэг тэнгэр, ой мод, голын эрэг, энэ хүүхний дүр цөм тусна. 

	Бэлчиж байсан хоньд хүүхэнд ойртож ирж түүнийг дүгрэг ноомой нүдээр ширтэж, биднийг ширүүн савааддаг энэ бадируун хүүхэн ингэж бас уйлдаг байжээ? гэсэн шиг харж зогсоно.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1968 оны хэвлэл “М. ГОРЬКИЙ : ТҮҮВЭР ЗОХИОЛ I БОТЬ (Өгүүллэг, тууж)” номын ГАРЧИГ

	 

	Салхич шувууны дуун (Б. Ринчений орчуулга)

	Шонхорын дуун (Б. Ринчений орчуулга)

	Макар Чудра (Г. Дэлэгийн орчуулга)

	Изергиль эмгэн (Г. Дэлэгийн орчуулга)

	Хан, хан хүү хоёр (Б. Ринчений орчуулга)

	Мальва (М. Цэдэндоржийн орчуулга)

	Хүн төрсөн нь (Ш. Нацагдоржийн орчуулга)

	Айдас хүйдэс (М. Цэдэндоржийн орчуулга)

	Хорин зургаа ба ганц (М. Цэдэндоржийн орчуулга)

	Варенька Олесова (Г. Амар, Ц. Шүгэр нарын орчуулга)

	Нэгдүгээр сарын есөн (М. Цэдэндоржийн орчуулга)

	Камо (П. Лувсанцэрэнгийн орчуулга)

	Баатруудын тухай өгүүллэг (С. Бадраагийн орчуулга)

